
Mál nr.  234/2014 
 
M 
og 

V v/ ábyrgðartryggingar vinnuveitanda. 
 
 

Ágreiningur um rétt félagins til að draga frá bótum úr ábyrgðartryggingu fjárhæð sem 
nemur bótum úr slysatryggingu launþega en kom ekki til greiðslu. 

 
Gögn. 
116. Málskot, móttekið 22.7.2014, ásamt fylgigögnum. 
117. Bréf Vátryggingafélags Íslands hf., dags. 19.8.2014, ásamt fylgigögnum. 
118. Athugasemdir málskotsaðila, dags. 2.9.2014, ásamt fylgigögnum. 
 
Málsatvik. 
Hinn 21.6.2010 varð málskotsaðili (hér eftir nefnd M) fyrir vinnuslysi er hún var að 
störfum sem flokkstjóri unglingaskóla sveitarfélags (hér eftir nefnt V).  Haustið 2012 
gerði M kröfu um bætur úr slysatryggingu launþega sem V hafði keypt hjá 
vátryggingafélagi (hér eftir nefnt X) sem og bætur úr ábyrgðartryggingu sem V hafði í 
gildi hjá X.  X hafnaði kröfum M um bætur úr launþegatryggingunni og 
ábyrgðartryggingunni.  Með dómi Héraðsdóms Reykjavíkur, uppkveðnum 9.1.2014, var 
viðurkennd bótaskylda V vegna þess líkamstjóns sem M hlaut í slysinu.  V ákvað að una 
niðurstöðu dómsins.  Með matsgerð læknis og lögmanns, dags. 22.5.2014, var varanlegur 
miski M af völdum slyssins metinn 10 stig og varanleg örorka 8%.  X hefur ekki viljað 
una niðurstöðu matsgerðarinnar og hefur óskað eftir álitsgerð örorkunefndar um 
afleiðingar slyssins fyrir M.  Í kjölfar þess óskaði M eftir innborgun á tjónið.  X hefur ekki 
talið sér fært að verða við þeirri málaleitan m.a. á þeirri forsendu að tilkynnt hafi verið of 
seint um kröfu um bætur úr launþegatryggingunni, sbr. 1. mgr. 124. gr. laga nr. 30/2004 
um vátryggingarsamninga.  Fjárhæð sem nemi bótum úr launþegatryggingunni beri 
engu að síður að draga frá þeim skaðabótum sem munu greiðast úr 
ábyrgðartryggingunni, sbr. 4. mgr. 5. gr. skaðabótalaga nr. 50/1993 með síðari 
breytingum og ákvæði greinar 14.2 í vátryggingarskilmálum þeim sem gilda um 
ábyrgðartrygginguna.  M vill ekki una því að fjárhæð þessa skuli draga frá bótum úr 
ábyrgðartryggingunni.  Sá ágreiningur er til úrlausnar í máli þessu. 
 
Álit. 
Samkvæmt 2. málsl. 4. mgr. 5. gr. skaðabótalaga dragast greiðslur frá samnings- eða 
lögbundinni atvinnuslysatryggingu launþega frá skaðabótakröfu hans á hendur 
vinnuveitanda þeim sem slysatrygginguna keypti.  Ákvæði þetta verður ekki skilið á 
annan veg en þann að bætur úr slysatryggingu launþega koma því aðeins til frádráttar 
skaðabótakröfu að bæturnar hafi komið til greiðslu.  Með því að M hefur ekki fengið og 
mun ekki fá greiddar bætur úr launþegatryggingu þeirri sem V keypti hjá X getur 
fjárhæð slysabóta úr þeirri vátryggingu ekki komið til frádráttar skaðabótakröfu M á 
hendur V, jafnvel þótt það verði rakið til atvika sem M verður kennt um að rétturinn hafi 
fallið niður.  Dómaframkvæmd hvað varðar rétt vátryggingafélags eða þess er ábyrgð ber 
á greiðslu bóta fyrir líkamstjón til að draga frá eingreiddar örorkubætur frá 
almannatryggingum frá bótum fyrir líkamstjón fær ekki breytt þessari niðurstöðu, enda 
lagaákvæðið varðandi frádrátt þessara bóta orðað með öðrum hætti og að jafnaði um að 
ræða rétt til bóta sem hefur ekki fallið niður. 

Í gr. 14.2 í vátryggingarskilmálum X fyrir ábyrgðartryggingu atvinnurekstrar er ákvæði 
þess efnis að bætur sem greiða ber af umsaminni atvinnuslysatryggingu vátryggðs komi 
að fullu til frádráttar bótum úr ábyrgðartryggingunni.  Sama gildi þótt umsamin 
atvinnuslysatrygging sé ekki fyrir hendi.  Ábyrgðartakmörkun þessi takmarkar bætur úr 
ábyrgðartryggingunni umfram þá bótafjárhæð sem vátryggður kann að vera að lögum 
ábyrgur fyrir gagnvart tjónþola, sbr. það sem að framan segir um skýringu á 2. málsl. 4. 
mgr. 5. gr. skaðabótalaganna.  Verður að skýra umrætt ákvæði vátryggingarskilmálanna í 
ljósi þessa.  Bætur sem ber að greiða úr hinni umsömdu atvinnuslysatryggingu eiga að 
koma að fullu til frádráttar bótum úr ábyrgðartryggingunni.  Eins og mál þetta liggur 
fyrir ber X ekki að greiða bætur úr slysatryggingunni.  Af því leiðir að bætur sem hefðu 
komið til greiðslu úr vátryggingunni, ef bótaréttur hefði ekki fallið niður vegna 
tilkynningarfrestsins, geta ekki komið til frádráttar kröfu M um bætur úr 
ábyrgðartryggingu V.  Þessu breytir ekki þótt í skilmálaákvæðinu sé þess jafnframt getið 
að bætur úr slysatryggingunni komi einnig að fullu til frádráttar bótum úr 
ábyrgðartryggingunni þótt slík atvinnuslysatrygging sé ekki fyrir hendi.  X er því ekki 
heimilt að draga bætur úr slysatryggingu launþega, sem ekki koma til greiðslu eða 
félaginu ber ekki að greiða, frá kröfu M um skaðabætur úr ábyrgðartryggingunni. 
 
Niðurstaða. 
M á óskoraðan rétt til bóta úr ábyrgðartryggingu V hjá vátryggingafélaginu X, án tillits til 
þess að réttur hennar til bóta úr slysatryggingu launþega sé fallinn niður. 
 
 
 

Reykjavík,  23. september 2014. 
 
 
 

___________________________ 
Þóra Hallgrímsdóttir lögfr. 

 
 

___________________________  ___________________________ 
 Valgeir Pálsson hrl. Jón Magnússon hrl. 


